Nafarroako Parlamentuko Mahaiak, 2003ko urriaren 20an egindako bilkuran, erabaki hau hartu zuen, besteak beste:

Nafarroako foru eraentza berrezarri eta hobetzeari buruzko Lege Organikoaren 19.1.a) artikuluak aitortzen dion legegintzarako ekimena erabiliz, Foru Diputazioak, 2003ko urriaren 13an hartutako erabakiaren bidez, ondoko Foru Lege proiektua igorri du Nafarroako Parlamentura: “Foru Lege proiektua, alderdi politikoei 1.141.585,80 euroko kreditu berezia ematekoa, Nafarroako Parlamenturako 2003ko hauteskundeetako gastuak finantzatzeko dirulaguntza gisa”.

Hori horrela, Biltzarreko Erregelamenduko 155. artikuluan ezarritakoarekin bat, Eledunen Batzarrari entzun ondoren, hona

ERABAKIA:

1.- Ondoko Foru Lege proiektuaren biderapena zuzenekoa eta irakurketa bakarrekoa izanen ote den Osoko Bilkuraren esku jartzea: “Foru Lege proiektua, alderdi politikoei 1.141.585,80 euroko kreditu berezia ematekoa, Nafarroako Parlamenturako 2003ko hauteskundeetako gastuak finantzatzeko dirulaguntza gisa”.

2.- Zuzenketak aurkezteko epe bat irekitzea, eztabaidari ekiteko Osoko Bilkura egunaren aurrekoaren eguerdiko hamabietan bukatuko dena. Zuzenketak Biltzarreko Mahaiaren aurrean aurkeztu beharko dira.

3.- Nafarroako Parlamentuko Aldizkari Ofizialean argitara dadin agintzea.

Iruñean, 2003ko urriaren 20an

Lehendakaria: Rafael Gurrea Induráin

Foru Lege proiektua, alderdi politikoei 1.141.585,80 euroko kreditu berezia ematekoa, Nafarroako Parlamenturako 2003ko hauteskundeetako gastuak finantzatzeko dirulaguntza gisa

Nafarroako Parlamentuko hauteskundeak arautzen dituen azaroaren 17ko 16/1986 Foru Legeak bere 44. artikuluan ezarri duenaren arabera, Nafarroako Foru Komunitateak dirulaguntzak emanen dizkie alderdi politiko, federazio, koalizio eta hautesle batasunei, hauteskundeetako gastuak finantzatzeko.

Foru lege beraren 48. artikuluak xedatuaren arabera, berriz, Nafarroako Gobernuak, Kontuen Ganbarak hauteskundeetako kontabilitateei buruzko txostena igorri eta ondoko hilabetean, foru lege baten proiektua aurkeztuko dio Nafarroako Parlamentuari, esleitu beharreko dirulaguntzen zenbatekoa hartzen duen kreditu berezia emateko; aipatu dirulaguntzak, aldiz, Parlamentuak proiektua onetsi eta ondoko hogeita hamar eguneko epean ordaindu beharko dira.

Foru lege honen xedea hauxe da: egungo hauteskunde arauterian ezarritako agindua betetzea, 2003ko maiatzaren 25ean Nafarroako Parlamenturako egindako hauteskundeek sortutako gastuak finantzatzen laguntzearren.

1. artikulua. Alderdi politiko, federazio, koalizio edo hautesle batasunentzako dirulaguntza gisa, 1.141.585,80 euroko kreditu berezia ematea onetsi da, 2003ko maiatzaren 25ean Nafarroako Parlamenturako egin ziren hauteskundeen kanpainako gastuak finantzatzeko.

2. artikulua. 1. Kreditu berezi hori 2003rako 2002ko Nafarroako Aurrekontu Orokorren “Aurreko ekitaldietako superabitaren aplikazioa” izeneko 112000-11400-8700-000000 kontusailaren dirusarrera handiagoen kargura finantzatuko da.

2. Aipatu kredituaren zenbatekoa 2003ra luzatutako 2002ko Nafarroako Aurrekontu Orokorren kontusail honi aplikatuko zaio: 010001-0001-4810-112100; izena, “Alderdi politikoentzako dirulaguntzak”.

Azken xedapena

Foru lege honek Nafarroako Aldizkari Ofizialean argitaratu eta biharamunean hartuko du indarra.

